
Aclima ingurumen-klusterra, lehiakortasun-
palanka Gipuzkoan

e Aclimak hiru proiektu berritzailetan parte hartuko du 2022an,
hirurak Gipuzkoako Foru Aldundiko Ekonomia Sustapen,
Turismo eta Landa Inguruneko Departamentuak finantzatuak,
eta haietako biren liderra da.

o Beste sektore batzuekin bat eginez, ekonomia zirkularra
lehiakortasun-faktore gisa bultzatzen du Aclimak.

Europako Green Dealek ibilbide-orri bat ezarri du ingurumenari loturiko
erronkak aukera bihurtzeko, eta Europaren hazkuntza-eredua aldatzea
proposatzen du horretarako, gaur egungo eredu linealetik ekonomia zirkular
batera igarotzeko, betiere trantsizio justu eta inklusiboa bermatuz.

Testuinguru horretan, Aclima Basque Environment Cluster-ek, beste sektore
batzuekin batera aritzeko estrategiari eutsiz eta Gipuzkoako enpresentzat
Europako Itun Berdearen inguruko lehiakortasun-aukerak sortzeko asmoz, 3
proiektu garatuko ditu 2022an, Gipuzkoako Foru Aldundiko Ekonomia
Sustapen, Turismo eta Landa Ingurunearen Departamentuak finantzatuak
hirurak.

Jabier Larrafiaga Ekonomia Sustapeneko eta Proiektu Estrategikoetako
diputatuaren esanetan, “eragile sozial eta ekonomikoekiko lankidetza da
etorkizuna eraikitzeko eta gure ongizatea bermatzeko oinarria, eta, kasu
honetan, Aclima bezalako erreferentziako bazkide baten dinamismoak gidatuta.
Ekonomia zirkularra sektore estrategikoa da Europak ezarritako trantsizio
ekologikoaren barruan, bai lehiakorrago izateko, bai klima-aldaketaren aurkako
borrokan aurrera egiteko. Aldaketa-palanka sendo bat dugu aurrean gure
enpresa-sarea eraldatzen laguntzeko, negozio- eta enplegu-aukera berriak
irekitzeko eta COz-emisioak murrizten laguntzeko”. Larrafiagak gaineratu
duenez, hiru proiektu horiek, zeinek guztira 150.000 euro inguruko laguntza
jasoko baitute Foru Aldunditik, “ekonomia sendoago, jasangarriago eta
erresilienteago baterantz egiten ari garen bidearen adibide dira”.

Era berean, Olga Martin Aclimako zuzendariak adierazi duenez, “aztik beste
sektore batzuekiko itunak bultzatzen ari gara beren klusterren eta ordezkarien
bidez, ingurumena enpresetarako lehiakortasun-faktore gisa integratzeko
asmoz”.


http://www.aclima.net

2022ko proiektuak

Aurten, sektore hauek izango ditugu lankide: industria sortzaileak, sukaldaritza,
mugikortasuna eta logistika, eta ezagutzaren industriak eta teknologia
gaitzaileak.

Esparru horretan, EREIAROA proiektuak, zeina Tabakalerarekin batera
garatuko baitugu agente sortzaile eta kulturaletara iristeko bitarteko gisa,
sormen-, kultura- eta ingurumen-sektoreetako agenteen arteko sormen-prozesu
bateratua bultzatzea du helburu, hala enpresen arteko lankidetza-, berrikuntza-
eta dibertsifikazio-eremuak identifikatzeko, betiere trantsizio ekologikorako
erronkei erantzunez.

Bigarren proiektua BCC Innovation-ekin (Basque Culinary Center-en Zentro
Teknologikoa) batera garatuko dugu, eta, ekonomia zirkularrarekin bat eginez,
sukaldaritzaren sektorerako balio-proposamen bat egitea du xede. Helburua
da ibilbide-orri bat definitzea, ingurumen-inpaktuak murrizten laguntzeko eta
ekonomia zirkularreko jardunak bultzatzeko sukaldaritzan, jasangarritasunari eta
ekonomia zirkularrari dagokienez sektoreak duen diagnostikoa hobetzeko.

INMOIN du izena Mondragon Unibertsitatearekin eta Euskadiko mugikortasun
eta logistika klusterrarekin (MLC ITS Euskadi) eta Gaiarekin lankidetzan
osatutako proiektuak. Ekonomia zirkularra erakunde baten departamentu
guztietan integratzeko aukera emango duten eta Garapen Jasangarrirako
Helburuak (GJH) zainduko dituen adierazle-eredu bat garatzea du helburu.

2021eko proiektuak

Hona hemen iazko deialdian beste sektore batzuekin batera landutako
proiektuen adibide batzuk “Gipuzkoako enpresa-sarearen aukerak, balio
bereizgarria eta jasangarritasuna sustatzeko”. E-Const, Eraikune Euskadiko
Eraikuntza Klusterrak eta Aclimak gidatua, eraikuntzaren eta ingurumenaren
sektoreen arteko ituna bultzatzeko sortu zen; espazio jasangarriak eraikitzeko
lan-eremu bateratuak eta zenbait hobekuntza identifikatu ziren.

Halaber, 2021ean, BIO-OSASUNAren sektorean ingurumena integratzeko
aukerak identifikatu ziren Basque Health Clusterrarekin lankidetzan. COVID-
19ak eragindako krisiaren ondoren, proiektuaren helburua izan zen funtsezko
osasun-produktuak Gipuzkoan fabrikatzeko balio-kate potentzialak detektatzea,
baloratzea eta lehenestea, betiere jasangarritasunaren eta ekonomia
zirkularraren printzipioei jarraituz, 2030eko agendaren eta Europako Green
Dealaren esparruan.

Aclima

Aclima Basque Environment Clusterra Euskadiko ingurumen-sektorea biltzen
duen erreferentziazko klusterra da, 26 urtez baino gehiagoz egindako lanari eta
eskuratutako eskarmentuari eta jakintzari esker. Barnean hartzen ditu hala
sektore pribatua (industriak eta zerbitzuak) nola jakintzaren esparrua
(unibertsitateak eta zentro teknologikoak) eta sektore publikoa. Gaur egun, 107



bazkide ditu, haietatik 78 enpresak. Eta 6 balio-kate hauek ordezkatzen ditu:
hondakinak, uraren ziklo osoa, lurzoru kutsatuak, airea, ekosistemak eta
ekodiseinua.

